
ఉ. అంతట నవ్వణిగ్వరుని యంగనపైఁ దమి హెచ్చి యామహీ

కాంతపురందరుండు రతికాంతధనుర్లతికావిముక్తదు

ర్దాంతశరాళికి న్మదమరాళికిఁ జండతరాళి కెంతయుం

జింతిలి వేదనావశవిశీర్ణమతి న్విరహార్తి నొందుచున్. 112



సీ. చెక్కిటఁ జెయి నేర్చి చింతాకులాత్ముఁడై

వనిత నేక్రియఁ దెత్తునని తలంచు

నిట్టూర్పు నిగిడించు నేఁ డయో శుకపికా

ర్బటి కోర్వలేనంచుఁ బలవరించుఁ

దనలోన తానేమొ తలయూఁచుకొని మెచ్చుం

గలవరించుచు బయ ల్గౌఁగిలించుఁ

జిత్తరువుననున్న చెలువంపుఁబ్రతిమ న

ల్లదె ప్రభావతి యంచు మదిఁ దలంచు

తే. నించు విలువంచి విరితూపు లేర్పరించి

పచ్చవన్నియచిల్కబాబావజీరుఁ

డుల్ల ముల్లోలముగఁ జేయఁ దల్లడించు

రాజముఖిమీఁదిబాళి నా రాజమౌళి. 113



ఉ. ఎప్పుడు చూడఁ గల్గునొకొ యిందుముఖీవదనారవింద మే

నెప్పుడు విందునో తెలియ దేణవిలోచన కల్కిపల్కు లిం

కెప్పుడు గౌఁగిలింతు నలయింతి కుచాద్రులురంబు సోఁక నా

కప్పుడుగాదె సౌఖ్యపర మందుటలంచు మదిం గణించుచున్. 114



క. ఉల్లము బెగడ ధరిత్రీ

వల్లభుఁ డి ట్లున్నవేళ వనితామణులం

దెల్లగుణంబుల కిరవగు

పల్లవి యను పేరుగలుగుభామ సుబుద్ధిన్. 115

		 ఈ పేజీలో చివరి మార్పు 6 జూన్ 2020న 14:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

